
Yathe Asıë bets’eldën T’ahı yëts’ën k’oldhır chu Ëłk’ësı haldhën

K’olde Bëgharı Yası bëghąą Dëtł’ıs

Tadhë chu dzınë ts’ën tth’u t’ahodı. Yası asıë Nıh Nasts’ır hënałna, hoɁąsı 
shën k’ë ąsı. Kolu nake shën ëłk’ënade k’ësı da? Ëdırı dąt’u tadhë chu dzınë 
honı̨ dhır.1 

Yathe dënë łą bëkóę̈ - Dënë Dedlınë Ją Nıh K’ë Nade chu t’ahı Dënë Dedlınë – hılë – 
kolu Yathë Honëk’ëdhı Nënë chu Yathe bëghą asıë hëdareldënı tthá hots’ı̨ Yënaghë hots’ı̨ 
yatı bëgharını, t’ahı horët’ısı, t’ahı therë, chu t’ahı asıë bets’ëldën k’ëyaghë hok’ënade. 
Yënaghë tthá hots’ı̨ bëdagharısı, asıë łą bët’a bëghą asıë nųt’ëlë ëyı chu Yathë Honëk’ëdhı 
Nënë chu Yathe asıë hëdareldënı ëłų bëch’ası, bët’a horënılë Canada k’ëyaghë. T’ahı hëtıë 
borët’ıë Yathë hoɁąsı bëghą - ëdırı bası, Yathë Honëk’ëdhı Nënë chu Yathe Dënë Dedlınë 
Ją Nıh K’ë Nade bëdagharı- t’ahı Hëtıë Yëdanırı̨ nısı Dënë ëła dëłtth’ı Hanëdho há Yathë 
Honëk’ëdhı Nënë chu Yathe bëghą asıë hëdareldënı (ëją bëtł’ąghë, “Dënë Ëła dëłtth’ı) t’ąt’u 
halye bëgharı hası t’ahı bët’a horënası t’at’u hanëdho ëładunë halye hok’ats’ëde há.

Ëdırı bët’orëɁası Dats’ą chu Nunıë2 – Yathë hotsı̨ hëtıë bëk’oją ëdırı ëch’erı-ëłų United 
Nations Declaration on the Rights of Indigenous Peoples (UNDRIP) chu Canada Ëłtth’ı 
Honı chu Ëła Nıts’ı̨ deł Bëgharı (TRC) tth’ı Dënë Dedlınë Ją Nıh K’ë Nade ërıtł’ıs dëtł’ısı 
bëgharı hoɁąsı hok’ënade (ëdırı hëł thënë-asıë hok’ënade há) ëyı chú t’ahı ëłtth’ı asıë bëgharı 
há. Ërıtł’ıs dëtł’ıs k’ëyaghë, Dënë ëła dëłtth’ıë ëdırı hayorı̨ la kon chu Nıh k’ë nats’ëdesı, 
bëgharı dënë ëładunë chu t’adanı̨ dhënsı ëła ëłk’ësorëdlı hëł t’ąt’u ëłtth’ı chu ëłk’ësı haldhën 
nade hası hok’ëts’ëde.

1 Dı̀ı nı̨Ëdırı bëghą dëtł’ıs k’olde bëgharı yası bëghą dëtł’ıs t’ąhı bët’a ɁĘ̈ snı̨ hade “Dzınë chu Tëdhë Hok’ats’ëde” 
ëdırı bëł Dąt’u Asıë Nonı̨ dhır Sı: Inuıt Bëhonıë dąt’u Hodle (Qitsualik-Tinsley & Qitsualik-Tinsley, 2015). Ëdırı 
dëtł’ıs bët’orëɁa ëją dëtł’ıs bëyë́ honı k’ësı tthebëtsıdı t’ahı bënonıh́ hëtıë hulta ëłk’ësı chu ëła asıë tarëlyų bëhëł.

2 Datsa bëgharı honı Inuıt hayorı̨ la k’ëyaghë, hanësı Yathe Nıh Ts’udzë hayorı̨ la ëła honı ëłëłt’ë ëdırı datsą tsëłë chu 
nunıë k’ësı. Yanaghë Yukon ı̨ łaghë nake ts’ı̨ dąt’usı, ëdırı k’ësı Datsą chu Nunıë bët’orëɁa ëłëłot’ınë bası ëyı chu 
dąt’u hoɁąsı ëłası dëł bası bëɁąsı. Honı bası ı̨ łaghë bëdı̨ bëghą yatı walılë, ëyı chu nonëłt’u ı̨ łaghë nake ts’ı̨ Datsą 
chu Nunıë bët’a tarëlyų dënë bënarë ënırëdı há.

Asıë Hets’eldnë Nëzu Bëgharı Há
Ëku bonıdhır, ı̨ yesı asıë słınë ı̨ yesı ëłk’ënade k’ësı. Dëtł’ıs chu yatı ëła hotëdhır, 
des tarı̨ cha horëna k’ësı.

Dënë ëła dëłtth’ı bëts’ën norëltth’ır Yathë Honëk’ëdhı Nënë chu Yathe asıë hëdareldënı 
dënë hëł yatıɁu hëtıë bët’orëdhı.3 Dënë ëła dëłtthı t’anıdhën bëgharı, tarëlyų t’ąt’u asıë 
hets’ëldënsı, ëdırı bëł dënë t’at’u asıë hok’ënadesı asıë bets’ëldën k’ëyaghë (tarëlyų k’ë) asıë 
hëts’ëldënsı Yathe  k’ëyaghë ëłtth’I nëzų bası halye há – ëłtth’ı chu bëk’ësorëdlı hëł. Asıë 
bets’ëldën ëłtth’ı bëgharı nëzų hëł UNDRIP ëłtth’ı dëtł’ıs bëgharı há chu TRC’s Hok’ats’ëde 
Bëka Yaghıtı ërıtł’ıs dëtłısı ënaldhën bëgharı há. Asıë bets’ëldën nëzų hade, t’ahot’ınë nı̨ 
deł bëdaghırı nı̨ Ɂa ttha hots’ı̨ ëłu bëł, ëyı Canada k’ëyaghë bëk’oją, ëyı hëł duhų ëłų k’ǫt’ë. 
T’ąt’u nıh bëgharı hoɁąsı ëłk’ësı haldhën hú bëk’ësorëdlı chu ëdagharı nıh t’orëɂa há, ëyı 
chu t’arëlyų asıë bets’eldënsı t’ąt’u hası ëła dënë hëł yatı t’ahı bonıdhı hots’ı̨ bëlą hots’ën 
t’ahı hodle sı dënë ts’ën norę̈ tth’ı bëk’ësorëdlı hëł. Ëdırı bëł, dëgharı ëła ëghëlada Dënë 
Dedlıne chu T’ahot’ınë bënı ëłtth’ı bası t’ahı asıë-ëła halye.

T’ahı hası chu T’ąt’u Ëładunë Halye Bası
Datsą hëjën: “Bąk’ënı – bąk’ënı-bąk’ënı! Dzınë walé! : “Bąk’ënı – bąk’ënı-bąk’ënı!”

Hëtıë Yathë Honëk’ëdhı Nënë chu Yathe asıë hëdareldënı dënë hëł yatı ënaldhı hade ëłtth’ı 
ëła ënaldhı bası de ëłtth’ı walı́. Dënë ëła dëłtth’ısı ëdırı dı̨ ghë asıë bëł há Yathë Honëk’ëdhı 
Nënë chu Yathe asıë hëdareldënı Canada k’ëyaghë hëtıë bëł hadé, dënë hëł yatı, chu t’ahı 
hëtıë honıdhën, ëłtth’ı-ëdırı hëtıë horët’ı̨ asıë hets’eldën bası ënaldhı hadé (Dëtł’ıs 1) T’atthë, 
Dënë ëła dëłtth’ısı bëba ohëdı Canada k’ëyaghë asıë hets’eldën de, ëłtth’ı hodle há, Dënë 
Dedlıne ëdagharı-hëtıë hok’ade. Nake, dënë hëł chu hëtıë ëłtth’ı asıë hets’eldën t’ahı horët’ı̨ 
bëch’anıë boghëdı Dënë Dedlıne dąt’u daghëna bası chu tsątsanë bënı hųlı̨ ̨k’ë asıë dëtł’ıs 
tth’ı bëł, Dënë Dedlınë bëts’ı̨ ëłtth’ı bëts’ı̨ hoɁąsı t’ąt’ı dałtsı tth’ı bëgharı. Taghë, tarëlyų 
Yathë Honëk’ëdhı Nënë chu Yathe asıë hëdareldënı Canada k’ëyaghë, ëdırı bëł t’ąt’u hası 
chu t’ahı ënaldhı̨ sı, dënë t’ahuk’ë búlɁa hası yëk’olyą há. Chu, t’anąde, asıë hetseldën dënë 
yëłtsısı bëts’ën NǪrëltth’ı. Ëyı chu t’anąde, asıë hets’eldënsı t’ąhı yëłtsısı bëts’ën norëltth’ı 
hëł ëyı chu ëła ëłts’ën k’olde ëghëlana bëgharı. Ëdırı dı̨ ghë bëgharı hası, Yathë Honëk’ëdhı 
Nënë chu Yathe asıë hëdareldënı Canada k’ëyaghë halya de, t’ahı Dënë Dedlınë ëłu nadesı 
chu ëłtth’ısı ëyı bëts’ëdı há hëtıë dëgharı; kolú, hëtıë bëgharı yëghą nanede há chu t’ąt’u asıë 
hets’eldën ëłtth’ı chu ëłk’ësı haldhën bëba nųt’a há asıë k’ats’ëde de.

3 YatheNënëHonëk’ëdhıTabı̨ ł, ëdırı donë́na hanëłt’ë dënë ëła ëghëdalana k’ëyaghë dënë ts’ënı hëł, CCA horelkır t’ahı 
asıë k’ëdolyası dënë ëła dëłtth’ısı ëdırı hëłtsı t’ahı orëlkırı: Ëdırı net’ı̨ bëgharı ëduhų bënırëdısı ëyı chu t’ahı asıë 
k’oja’ hëł, ëdląt’ı t’ahı ttherë hulta beta bonıdhı hası dąt’u dënë hëł ëghëladası, ëła tth’ı hëł, hëtıë bët’orëdhı, ëyı 
chu nıh nënë cho-ı̨ łaghë ąsë chu Yathe asıë bënırëdı nıh bası dąt’u hoɁąsı Canada k’ëyaghë?

Dënë ëła dëłtth’ısı ëładunë hane hadé, t’ahı dı̨ ghı̨ bëghą yaghı̨ tısı k’ëdaghë dëtł’ısı bëts’ëdı 
chu bëgharı há. T’ąt’u ëładunë bëgharı ëłtthı, dënë bëch’anıë boghëdı, búlɁa hası yëk’olyą, 
chú bëts’ën nǫrëltth’ı hodle hoɁą há. Dënë ëła dëłtth’ısı nake hëtıë bëgharı hade bët’a asıë 
bąk’ënı kon dıłk’ą k’ësı ëłdunë há ëłtth’ı chu ëłk’ësı haldhën asıë hets’eldën bası. (Dëtł’ıs 1) 
T’atthë ts’ën hası ëładunë halye hade t’ahı̨ bëdagharı nısı Yanëghë hots’ı̨ Yathe ts’ën halye 
há asıë bëghą yatı-hodle hade. Yathe hots’ı̨ Dënë Dedlınë k’olde dëłtth’ısı bëdı̨ de asıë 
hetseldën bası, ëladunë ënaldhën dé ëłtth’ılë ha hot’ı. Kolu, t’ahı bëdagharı nısı bası hade, 
dënë tsąba hëł bëts’ëdı hëł walı, ëyı chu t’ahı hodle hası t’anëłt’ë hoɁąsı ëłk’ësı dëgharı 
halye - chu t’ąt’u bëgharı hëł - Yathë Honëk’ëdhı Nënë chu Yathe asıë hëdareldënı ëłu k’ǫt’ë 
há. Ëdırı bënırëdı, t’anëłt’ë hoɁąsı t’ahı hats’ëdı horët’ı̨ hade nąts’ën bëghą yaghı̨ tınısı Dënë 
Dedlınë hayorı̨ la nënë hots’ı̨ Tahot’ınë dënë t’anëłt’ë hoɁąsı ëyı dënë dedlınë k’ësorëdlı chu 
yëk’olya ha Dënë Dedlınë ëłtth’ı chu dënë hëł ëghëlana Dënë Dedlınë bëch’anıë nıh bası 
daghëna t’ahuɁaı yëk’ësorëdlı há.

T’ahı ëładunë halye hası Dënë ëła dëłtth’ısı ëyı hodlesı bët’a hëtıë bëghą nıtł’ëdhën honı̨ 
dhën, hayorı̨ la kon dëk’ënı k’ësı. Hëtıë bëghą nıtł’ëdhı bëdı̨ dé, kon duk’ę̈ lë. Kolu, hëtıë 
bëghą nıtł’ëdhënsı thënı ts’ën bët’orudhılë. Kon dık’a hade t’ąɁı yërıłk’a yëbanı nade chu 
kon bëk’ësorëdlı há.

Kon nǫtł’ësı bëdhırëdı Nëzu K’ësı – Tsąba Ëts’ëdı
Sı shëstı̨ sı̨ nıë, k’Ǫlyą husą. Ëyı chu nahıë asıë łëghę̈ desı naghı̨ tł’ılë ją 
honarë bëghąyını, horët’ı̨ lëɁa. Ëyı hëł, bët’a… honëlyę̈ lë nı̨ dhën husa?

Tsąba ëts’ëdı hëtıë bët’orëdhı, t’ahı tarëlyų asıë hets’eldënı bët’a hoɁą. t’atthë holta hadë 
t’ahı tsąbaɁa ëts’ënısı ëyı bëgharı t’ąhı bëts’ëdı hası, ëyı chu t’ahı hodle hası k’ëdolyą há. 
Kolu, Canada tsąba ëts’ënısı, hayorı̨ la tsąba tthëlası ëyı yët’orëła Taghë Ts’ën-Ëts’ënı, ëyı 
hëtıë t’ąhı ts’ënı hade (ëyı chu t’ahı hëtıë bëts’ëdı) Tahot’ınë dąt’u nane de sı ts’ën natsır. 
Dënë ëła dëłtthısı, hanëdhı ttha-k’ëyaghë dąt’ı hodle hası ëdırı ëłtth’ısı Yathë Honëk’ëdhı 
Nënë chu Yathe asıë hëdareldënı, ëyı t’ahı hoɁąsı yorëlı̨ , ëłu nëzu halye há t’ąhı ëładunë 
asıë hëdareldën kënëtası ëyı chu tsąba ëts’ëdanı bëł, ëłk’ësı hodlesı bëdı̨ hëł, ëyı chu Yathe 
hots’ı̨ bëts’ën norëltth’ı há. T’ahı duhų tsąba tthëlası t’ąt’u bët’orëɁası, t’ąt’u tsąbaɁa ëts’ëdı 
hası ëładunë halye dënë bëdagharı ëyı chu ëła ëghëdalada natsır halye há. Kolu, Dënë 
Dëdlınë k’olde dëłtth’ısı asıë hets’eldën bası hëtıë horët’ı̨ . Tsąba t’ahı dëghaır ts’ën sı ı̨ 
łaghë ąsë dënë bëł, ëła huto Dënë Dedlınë asıë hedareldën hodaghë ts’ën hultaghë, ëyı 
boghëdı bëts’ëdı há Dënë Dedlınë-bëgharı asıë hets’eldën hok’ats’ëde dé. Ëdırı ëładunë bası 
ts’ën dé t’ahı hëtıë ttherı hulta hası hayorı̨ la bëts’ën norëltth’ı asıë hets’eldën bası, Dënë 
ëła dëłtth’ısı hadanı̨ dhënsı, hoɁąsı hane há ëła ëghëdalada de Yathë Honëk’ëdhı Nënë chu 
Yathe asıë hëdareldënı Canada k’ëyaghë.

T’ĄT’I GHA HODI 
ËRITŁ’IS BËGHARI

T’ahonı̨dhë 
T’atthë

T’ahı hası chu 
T’ąt’u Ëładunë 

Halye Bası

T’ąts’ën Ëładunë 
Halye Bası

Tarëlu Hok’ë 
Ëładunë Halye

UNDRIP 
TRC’s Hok’ats’ëde  
Datsą chu Nunıë  

Yathe hots’ı̨ bëgharı

ëłtth’ı bası 
dąt’u asıë k’ats’ëdı boghëdı 

bëts’ën norëltth’ı 
chu t’ahuk’ë borënı nët’ı há

Ëła ëghëlada bëts’ëdı há, 
ëła ëghëlada, chu hëtıë  

bët’orëdhı Yathe Nënë Honëk’ëdhı 
asıë bets’eldën dąt’u nųt’ası 

Canada k’ëyaghë.

Bëgharı 
Hodle

Tsąba 
T’ahı Hodle Senųta 

Honı K’onı 
Honëltën

T’anëłt’ë 
hoɁąsı

Dëtł’ıs 1 Honı nı̨ t’a Dąt’u halye
Ëdır hodlesı UNDRIP ëłtth’ı dëtł’ıs bëgharı há chu TRC’s Hok’ats’ëde Bëka—chu Yathe hots’ı̨ bëgharı Datsą 
chu Nunıë bët’a–—honı dëtł’ısı dı̨ ghı̨ asıë bëł halya ëładunë halye bası (ëłtth’ı bası, dąt’u asıë k’ats’ëdı 
boghëdı, bëts’ën norëltth’ı, chu t’ahuk’ë borënı nët’I há) dąt’u hası ëładunë halye (bët’a hodle chu t’ahuk’ë 
hoɁɁąsı) dı̨ ghı̨ t’ahı ttherë hulta chu Yathe asıë hets’eldën konëta dąt’usı: tsąba, dąt’u senųtąsı, honı k’onı, 
chu honëltën bets’eldën. Hodle t’ası, ërıtł’ıs dëtłısı ëładunë bası hotëdhır, ëyı hodle hılchu dé, ëła ëghëlada 
bëts’ëdı há, ëła ëghëlada, chu hëtıë bët’orëdhı Yathe Nënë Honëk’ëdhı asıë bets’eldën dąt’u nųt’ası 
Canada k’ëyaghë.

Ëłu hoɁąsı, Dënë ëła dëłtth’ısı t’adı, ëdırı tsąba hoɁąsı halye ëją bëk’ǫɁı̨ dhır Yathë 
Honëk’ëdhı Nënë chu Yathe asıë hëdareldënı bası, ëłu hoɁąsı há Yathe asıë bets’ëldën 
k’ëyaghë tsąba hıłchu há bëba hoɁa hëł, ëdırı horët’ı̨ Canada nıh chó nënë k’ëyaghë hëł 
hoɁąsı ëghëdalana hade. Ëdırı tsąba hoɁąsı halyesı t’ahı tsąbaɁa ëts’ënı ëyı hok’ëtł’á 
ëts’ë danı há, ëdırı Yathë Honëk’ëdhı Nënë chu Yathe asıë hëdareldënı bëts’ën hot’ëɁası. 
Ëładunë hası t’ahı hëtıë ëłtth’ısı ëyı chu ëła ëghëdalada tsąba t’ąt’u borënı bëka ërëtł’ıs 
hëł; tsąba t’orëɁası hųtł’ëdhı huton hılë; ëyı chu tsąba łą ttha bët’orëɁa há nı̨ t’á - dënë 
hadonëltën, ëdırı bası, hoɁąsı asıë hets’eldën ëyı chu asıë boghëdı hëł. Asıë ëładunë dënë 
asıë hëdareldën k’arëɁų nënëtsı̨ ch’a Yathe hayorı̨ la k’ëyaghë ëyı chu dënë ts’ën norę̈ ltth’ı 
hoɁąsı há asıë hets’eldën bası. Ëłų hoɁąsı, asıë hodlesı hok’ëtł’a ëłël t’ë há tsąba tth’ı dëgharı 
bët’orëɁa, hëtıë chu ëłk’ësı haldhën tsąba nalye dé. HoɁąsı nëzu halya hayorı̨ la t’ahuk’ë 
asıë huła há tsątsanë bënı hųlı k’ë (ëdırı bası nake ëla t’ahı asıë hets’eldënı chu tsąba k’odhı 
nët’ı̨ há) bëts’ëdarësnı ëłų ëts’edıë bënırësnı hayorı̨ la la bası ëyı chu t’ąt’u dats’enası bët’a 
t’ahųt’ësı asıë hets’eldën bët’a t’ąt’u Dënë Dedlınë chu t’ahot’ınë-Dënë Dedlınë hılë bası 
Yathë Honëk’ëdhı Nënë chu Yathe asıë hëdareldënı nadesı.

Ëła Nıts’ıdeł Nënë – T’ahı Hodle Senųt’ą
Datsą hadı, “Ëją nasthır yası asıë sesłe há.”

T’ahu k’ë ëła nıdełsı asıë bëdarıldën há, ëyı hëł t’ahı bët’orëɁası, ëyı hëtıë hulta t’ąt’u hëtıë 
ëłtth’ı chu ëłk’ësı haldhën asıë bets’eldën k’ëyaghë. Ëdırı t’ahı bët’orëdhı asıë tsątsanë bënı 
hųlı̨ t’orëɁa chu t’ahuk’ë yoh yaghë nats’ëtısı hëtıë bët’orëdhı.

Ëła t’ahı asıë yëdareldën hası t’ąt’u halys hası hoɁąsı halye Yathë Honëk’ëdhı Nënë chu 
Yathe asıë hëdareldënı Canada k’ëyaghë. Ëduhų t’ahı asıë hëdareldënı bëghą dëtł’ısı ëłch’ası 
ts’ën hąt’ë t’ahı asıë senųt’a horët’ı̨ t’ąt’u asıë bets’eldën bëghą hodle hası ëyı chu ëdırı 
Yathe hayorı̨ la ëyı t’ahı dorëlı̨ bëts’ën halye. HoɁąnëłt’ë asıë ła bët’a hëdats’eldën há, tthënë 
ts’ën hılëɁų ëyı chu ëts’ëdı há ëła ëghëlada, ëła yatı nı̨ t’a, ëyı chu dënë ch’anıë-ëłch’ası 
bëghą asıë hets’eldën ëyı chu t’ąt’ų bët’orëdhı hası. Ëyı kolu, t’ahı asıë hëdareldën dënë 
nadeı Yathe k’ëyaghë dënë Yathe hots’ı̨ Dënë Dedlınë yets’ën k’olde hılë, ëyır hılë de Dënë 
Dedlınë hayorı̨ la hots’ı̨ tth’ı asıë ts’ën k’olde hılë, ëyıɁa Yathe hots’ı̨ dënë dat’adısı hųtł’ëdhı 
bët’orëdhılë asıë yatı hılchu de yathe k’ëyaghë.

Dënë ëła dëłtth’ısı bëdagharı, Yathe, Dënë Dedlınë-hotthë hołtthëł ëła bëdagharı ëghëdalana 
hëtıë t’ąt’u asıë hodlë há, ëyı chu t’ahı Dënë Dedlıne bëghą bets’eldın há tth’ı nųt’a; asıë 
bët’orëɁa horët’ı̨ bët’a ëłu asıë konëta’ há. Ëdırı bëɁąsı sëkuı honëltën kóë ërıtł’ıs tł’ąghë 
asıë bets’ëldën k’ëyaghë Yathe ts’ën tth’ı asıë k’ats’ëde, ëyıɁa dënë hëł ëghëdalada ëyı chu 
bëba hok’ats’ëde, ëła dayatı, ëłk’ësı haldhën, ëyı chu ëłtth’ı Yathë Honëk’ëdhı Nënë chu 
Yathe asıë hëdareldënı Canada k’ëyaghë kont’ë há. Hëtıë ëts’ëdı Yathe sëkuı honëltën kóë 
ërıtł’ıs ënaldhën dé-hoɁąsı honëltën, ëyı chu hëtıë natsır ëła ëghëdalada t’ahı ëyır nënë hots’ı̨ 
lësı bëł (Yanëghë chu nask’ëdhı nënë hots’ı̨ ) Yathe ëghëdalana, hanëdho ttha-hobá senųt’a, 
ëyı chu ëłtth’ı bëghą yatı t’ahı asıë hëdareldënsı hayorı̨ la chu Yathe Dene Dedlınë bonëłt’u 
ëła ëghëlana.

Ëłu asıë t’ahı senųt’a hëtıë hultaı́ Dënë ëła dëłtth’ısı t’adadı ëyı t’ąt’u asıë bets’eldën hası 
ëłtth’ı bëgharı t’ahı dëtł’ısı nët’ı há ëyı chu ɁĘ̈ snı̨ há ësǫt’ılë dé, ëdırı Dënë Dedlınë bëgharı 
ëłtth’ısı chú t’ahı ttherë hultası bëł há. Ëłu hoɁąsı duhų t’ahuɁąsı ëłtth’ı bëgharı t’ahı dëtł’ısı 
nët’ı há ëyı chu ërıtł’ıs ɁĘ̈ snı̨ /dëtł’ısı ɁĘ̈ snı̨ dé Yathë Honëk’ëdhı Nënë chu Yathe asıë 
hëdareldënı ëyı bënųnılë ëyı chu hoɁąsı bët’a horëna, ëyı bët’a asıë ëłk’ësı asıë hodle ëyı 
chu asıë horët’I dé horëna-ëdırı yathe-nadesı asıë hedareldënı. Ëłtth’ı bëgharı t’ahı dëtł’ısı 
nët’I ëyı chu asıë bets’eldën ɁĘ̈ snı̨ Dënë Dedlınë bëba t’ahuk’ë asıë bets’ëldën k’ëyaghë 
bëts’ën norëltth’ı há bët’a asıë k’arëɁų horëna helë ëyı hëł ëłgharı hëtıë ëłtth’ı hodle há dënë 
ëdınë-yaghanı̨ tł’ëdh chu bëch’anıë bası dëgharı nënët’ı̨ há. HoɁąsı ëts’ëdı ëyı chu dą́t’u-
halye hası dënë asıë hereldënsı tth’ı bëgharı há ëyı horët’ı̨ hëtıë bët’orëdhı ërıtl’ıs nët’ı̨ dé 
ëyı chu Dënë Dedlınë t’ahı asıë k’ënadesı bëł ëghëdalada hëtıë bok’oją há.

Asıë ła nųt’ąɁı ëyı chu ëts’ëdı t’ąt’u asıë këdonëtası hutł’ëdhı Yathe k’ëyaghë t’ahı bët’orëɁa 
hası hulı̨ lë. Ëdırı k’ësı, hayorı̨ la t’ąt’u asıë hodle-ëdląt’ı yoh bëł, t’ahuk’ë ëghëlada, tsątsanë 
bënı hųłı ts’ı̨ asıë, tuluk’ë ëyı chu yadaghë dzerëdıł ts’ı̨ asıë, ëyı chu dënë tth’ı chu bënı hëtıë 
ts’ëna kóę̈ - Yathe hots’ı̨ dënë t’ahı dorëlı̨ hutł’ëdhë bëba hoɁëlë. Ëdırı t’ahı hodle bët’a hëtıë 
asıë nëzu há asıë konëta dé. T’ahı hodle bët’a hoɁąsı nëzu halya dé ëyı chu ëts’ëdı dënë 
ëdınë-yaghanı̨ tł’ëdh hoɁąsı walı Yathe Dënë Dedlınë bëba, hoɁąsı nëzų há senųt’a dé ëyı 
ëłtth’ı yatı de ëyı chu, bët’a nahots’ır walı t’ahı asıë konëta Yathe k’ëyaghë.

Ëła Honı Bët’orëɁa-Honı K’onı
Asıë tsąba k’ësı hulta tthechogh ëłk’ëdatthëla bëyaghë ts’ën ę̈ hëłı̨ . Nıh cho 
k’ëyaghë asıë nëdath hılë hoɁą, Nągıdhë bëba horënı̨ yıłtsën há. Bëyaghë 
[bëts’ı̨ ] ts’ırë bëɁı̨ ́k’ąsı, Nągıdhë danı̨ ya.

T’ahı ëłtth’ı asıë konëtası Dënë Dedlınë t’ahı ëłtth’ı bëba senųt’a nısı bëk’oją ëdırë honı 
chu honı k’onıë ëdınë bëdagharı há. Ëdırı t’ąt’u dënë dedlınë bëts’ı̨ honı hëtıë bëk’onı há 
ëdınë bëgharı ëyı chu honı k’onıë bëts’ı̨ hëł, kolú hųtł’ëdhë bëts’ëdı hılë ëyı chu t’ahı hodle 
hëtıë dayëłtsı há bëba nųt’ëlë. Įłaghë asıë hëtıë bët’orëdhı hadé Dënë Dedlınë bası honı 
bëts’ı̨ k’ëdalnı ná ëdırı asıë ts’ën k’olde nųdhı há, ëdırı, Dënë ëła dëłtth’ısı hadanı̨ dhën hú 
hëtıë huk’ëtł’a hots’ën bëk’ësorëdlı há, ëyı chu Dënë Dedlınë ëłtth’ı ëdınë bëdagharı huton 
há. Ëłų́ hoɁąsı ëts’ëdı t’ahuk’ë asıë t’orëła hası bëł ëyı chu yëtorëłtthı há ërıtł’ıs bëgharı 
dëtł’ısı ëyı chu honı k’onıë-ëła bët’orëɁa ëyı chu bonëłt’u bëts’ı̨ há ɁĘ̈ snı̨ , ëdırı tth’ı, 
Dënë Dedlınë dąt’u daghëna bëgharı honı ëyı bëghëdı há ëłtth’ılë ts’ën bët’orëɁa ch’a ëyı 
chu bët’a ëya hılë há. Ëła ɁĘ̈ snı̨ bëgharı bëgharı hëtıë t’ahı bëts’ën norę̈ ltth’ı chu ëłtth’ı 
asıë honı k’onı horët’ı̨ dé borënı há. Ëłu hoɁąsı, natsır halye honı k’onı-ëła bët’orëɁa ëyı 
chu asıë horët’ı̨ chu bët’orëdhı ëła ërıtł’ıs bëgharı ëyı nıh nëdhë ts’ën k’olde hoɁąsı hanëdhı 
nëzų há Canada k’olde ëyı senųt’a hayılë bëba hoɁą Yathë Honëk’ëdhı Nënë chu Yathe asıë 
hëdareldënı k’ëyaghë.

Honı k’onı borënı boluɁaı ëyı chu t’ąhı bëts’ën norëłtth’ı ëyı hëtıë bëghą nanedhır há horët’ı̨ 
dënë hëł yatı há ëyı chu asıë bets’eldën ëła há. Dënë Dedlınë ëłtth’ı ëdınë bëdagharı bëts’ëdı 
há honı k’onı yëts’ën k’olde ëyı tth’ı dąt’u ëłtth’ı dëtł’ısı bët’orëɁa há, ëyı hëł Dënë Dedlınë 
yatı ts’ën dëtł’ıs há. Ëłu hoɁąsı, bëghą yatı asıë bët’a bëts’eldënsı t’ahı boląsı hayorı̨ la ëyı 
chu dënë asıë këdënëta t’ąt’u ëła honı bët’orëɁa há. Ëkolu, Dënë Ëła Dëłtth’ısı bëgharı ëdırı 
nëzų halye há asıë nët’ı̨ horët’ı̨ de t’ahı bëch’anıë besdołe ch’a. Honı k’onı bëts’ısı senųt’a 
ëyı Dënë Dedlınë bası ëłtth’ı bëts’ën norëltth’ı boghëdı, hoɁąsı asıë honı k’onı horët’ı̨ ëłu 
hok’ats’ëde dënë dëłtth’ıë yëk’erı̨ Ɂı̨ ch’a. Asıë bets’ëldën k’ëyaghë, hëtıë nëzų halyaı́, t’ahı 
nake asıë ëła bët’orëɁa t’ahı dënë tth’ı ëła ëghëdalana ëdırı Yathë Honëk’ëdhı Nënë chu 
Yathe honı k’onı hoɁąsı hane há; Ëkolu, t’ahı ëts’ëdanı asıë hedareldën yëkë danët’ası dënë 
ëyır ëghëdalana yısë k’ëyaghë nëzu halyaı́ ëyı chu t’ahı bëgharı ërıtł’ıs dëtł’ıs bët’orëɁa.

T’es dëkonı ghëtı ̨ n - Honëltën
Yatı dëtł’ısı t’ąt’ı k’ǫję̈ lë. Ëyunë k’ësı nanëdhır. Nı̨ de nı̨ dhën. Nats’ëteı. Ëdırı 
bët’a nıh ëładunë huto há.

Canada k’ëyaghë tahot’ınë dënë ëłtth’ılë ts’ën sëkuı hadonëłtą bëgharı t’anodhır sëkuı 
dënëharë honëltën kóę̈ naghı̨ desı bët’a dënë daghı̨ Ɂa ëłu dënë bëk’orëɁá, ëdırı hëtıë bët’a 
horëlą asıë hets’eldën bası Yathe k’ëyaghë. Honëltën nëzų halye há t’ąhı bëts’ën norëltth’ı 
hası, t’átthë chu bëtł’ąghë honëltën kóę̈ ëyır bonıdhı bëts’eldën hanısë t’anodhır nısı hëtıë 
hodle bëch’ası há. Dënë ëła dëłtth’ısı bëba ohëdı dënë honëltënsı ëyı bı̨ tł’aghë ëdırı tarëlyų 
dënë hëł ëyı chu t’ahı asıë hets’eldënsı ëłtth’ı ɁĘ̈ snı̨ bëk’oją. Ëdırı Dënë Dedlınë-bëgharı 
t’ahı nëzų k’ojąsı bët’a honëltënsı bëł há ëyı Dënë Dedlınë bëch’anıë bëgharı dąt’u nıh k’ë 
dałenanısı ëdırı yëdanırınısı boghëdı, ëdırı bëł honëltënsı hanëdhı hoɁąsı asıë bëts’eldën 
Yathe k’ëyaghë. Sëkuı honëltën nake ch’adhëł hots’ën-ënaldhën dé bëtł’ąghë ëdırı hëtıë 
bët’orëdhı ëyı chu t’ahı bëgharı dënë honëltënsı hayorı̨ la hots’ı̨ bëyatı bëł ëyı chu ëts’ëdı 
há honëltënsı ëdırı hëtıë walı, ëyı chu dënë bëch’anıë bası tth’ı bëgharı.

Dënë ëła dëłtth’ı t’adanıdhën dënë hadonëltënı Yanëghë chu nıh cho nënë asıë bets’ëldën 
k’ëyaghë ëyı chu asıë hëts’eldën bëts’ënorę̈ ltth’ı. Yathë Honëk’ëdhı Nënë chu Yathe asıë 
hëdareldënı hodle ts’ën tth’u, hëtıë ttherë hulta t’ahı asıë hëdarëldënsı bëts’ën norëltth’ı 
ëdırı Dënë Dedlınë hanısë dąt’u daghınanıs bëch’anıë bası ëja’ Yathe Honëk’ëdhı Nënë chu 
Yathe, ëyı hëł t’ahı bëk’onëłta hade dąt’u asıë konëta bët’a bëts’eldënsı t’ąhı dënë ësołt’ılë 
bası há.

Kon Hoghëdı
Ba’kënı tthá hots’ën nëła halyá nıh cho nënë k’ë. Naghıdhë natsır dąt’ësı nıh 
k’ë borët’ı̨ hąlá. Bąk’ënı natsır hılë haja dé, ëyı chu Datsą t’ahı Natsırsı onënı 
hane, nıh cho nënë horëlzën ts’ën nohëdhır. Ëyı hëł Hayë horëlzën nonı̨ dhır. 
Ëyır hots’ı̨ tadhë ttha há.

T’ahı bëgharı ëghëdaladası ëładhunë bası tsąba bëł halyá de, t’ahı asıë k’ats’ëdesı, honı 
k’onı, ëyı chu honëltën bası t’ahı bëłsı Yathë Honëk’ëdhı Nënë chu Yathe asıë konëta (ëdırı 
nųłı̨ t’ahı hodle t’ahı yëts’ën k’oldhırsı yası bëghar ërëtł’ıs Dënë ëła dëłtth’ı bëgharı ëją T’ahı 
Bëts’ën Norëltth’ı dënë Ërıtł’ıs k’ë dëtł’ıs), hayorı̨ la kon bët’a dılk’a há. Bąk’ënı dëk’ą dé, 
dënë hoghëdı chu yëghą nanedé bëdı̨ walıle-boghëdı chu ëłu hoɁąsı bëł ha bëk’onı. Ëdırı 
k’ësı, ëłttth’ı chu ëłk’ësı haldhën asıë konëta honı hılchu hok’ëtł’a bëts’ëdı há bët’orëɁa, ëła 
dënë bëts’ën norëltth’ı hanësı dënë asıë bets’ëldën k’ëyaghë ëyı tth’ı bëts’ën halye Yathe 
Honëk’ëdhı Nënë chu Yathe asıë hëdareldënı bası. Bëk’ësorëdlı, ëłk’ësı ëłët’ë ëghëlada 
bası, ëyı chu t’ahı bëts’ën norëltth’ısı ëdırı bëgharı hulta t’ąt’ı hodle bası ëyı chu t’ahı asıë 
k’ats’ëdesı ëdırı nakë bonëłt’u asıë bets’ëldën k’ëyaghë chu thënë asıë hets’eldën tarëlyų 
k’ont’ë; bëgharı ëghëdaladası ëładhunë asıë konëtası ëłtth’ı nëzų hodle hats’ëdı.

Dënë ëła dëłtth’ısı yënırını t’ahı hëtıë bëghą ëghëladahá horët’ı̨ tthá nëłą dënë hëł tth’ı ëyı 
chu dënë hëł yatı Yathë Honëk’ëdhı Nënë chu Yathe asıë hëdareldënı bası ëyı borënı̨ hąt’ılë, 
ëdırı hëł t’ahı bëch’ası walılësı t’ahı asıë hodle nųt’ą ëyı chu t’ahı bët’a horënası tth’ı. kolu, 
Dënë ëła dëłtth’ı tthá ëghëdalınası yëdanırınısı bëgharı, ëghëdaladası ëładhunë t’ahı danı̨ 
dhën, hëtıë hulta, ëyı chu t’ahı horët’ı̨ sı Yathe bası ëyı ttherë hulta ëyı chu bët’a horëna 
hası bëdı̨ dëk’olu asǫt’ılë. Dënë chu asıë bets’ëldën k’ëyaghë hots’ı̨ kon hëdołnı dé ëyı chu 
tthá hots’ën dëk’ën halya dé, nuhonëłt’u ëts’ıdı ëłtth’ı bıt’ası hoɁą bası, asıë boghëdı hëł, 
bët’orëɁa, chu bëts’ën norëltth’ı hëł. Hayorı̨ la kon, tanısë, asıë bets’eldën bası t’ayı̨ hąt’ılë-
bënırëdı há ëyı chu dënë hëł nën tth’ë kon k’ëyaghë nądhır hats’ëdı.

T’ahı Bëts’ën norëltth’ı Ërıtł’ıs k’ë Dëtł’ıs
Ëdırı dëtł’ısı Tahot’ınë Yatı bası asıë bët’orë ası bëgharı, ëyı ëła nılya 
ëłk’ënı dëtł’ıs bëgharı

Tarëlyų T’ąhı Dënë bëłsı

• Asıë natsır ëła hodle, ttha-hots’ën hanëdho bası Yathë Honëk’ëdhı Nënë chu Yathe asıë hëdareldënı ëłtth’ı halye 
hëł ëyı chu hëtıë bët’orëdhı há bëts’ëdı.

• Bëgharı ɁĘ̈ snı̨ chu Dënë Dedlınë bëch’anıë bëk’ësorëdlı ëyı chu kolde hëtıë boghëdı dëgharı ëłk’ësı t’ahı ghą 
nanedısı k’ëyaghë Yathe asıë konëta dé.

• Bëgharı ɁĘ̈ snı̨ chu bëts’ëdı ëładunë honëltën ts’ën, nıh-k’ë-Asıë bets’eldën ëyı chu bëghą yatıɁa honı ëła dënë 
hël kohëdı.

Nıh nënë chu/huto Territorial/Provincial K’olde dënë

• Ëłtth’ı wale t’ahı bëghaır hası dąt’u asıë hets’eldënsı bëkonëta ëyı ëłtth’ı dënë hëł yatı, ëła ëghëlana ëdırı bëł, ëyı 
chu Dënë Dedlınë yët’orëłtthı há.

• Dënë Dedlınë bëts’ën halye há t’ahı asıë nët’ı̨ chu ɁĘ̈ snı̨ hade dąt’u bët’orëɁa hası ëyı hëł asıë bets’ëldën k’ëyaghë 
tth’ı bëł há.

• Ëts’ëdı hųlı̨ hëł dënë ëyır bëł há, tsąba tth’ı, ëyı chu da’t’u asıë bets’eldën bëkonëta nųt’ąsı ëdırı horët’ı̨ Dënë 
Dedlınë bëgharı há.

• Ëłų hoɁąsı ëts’ëdı há Yathe hots’ı̨ Dënë Dedlınë-bëgharı k’olde ëyı chu t’ahı ëghëdalanası ëłų hok’ënadé ëts’ënı 
bası, ëtsë’dı, ëyı chu asıë bëts’eldën bëkonëta ëts’ëdı hoɁąsı ëłų há.

• Hayorı̨ la bëts’ëdı, t’ahuɁąsı, ëyı chu hëtıë ts’ënası ëts’ëdı t’ahı horët’ı̨ sı dënë hëł halye chu ëła ëghëdalana Yathë 
Honëk’ëdhı Nënë chu Yathe asıë hëdareldënı t’ąt’u asıë nųt’ą nısı.

• Ëłų hoɁąsı tsątsanë bënı hųłı̨ t’ahı hëtıë nëzų halye ëyı chu tł’ës bëthchënë bası ëghëdalanası Yathe k’ëyaghë ëyı 
tth’ı nëzų há, ëdırı ëts’ëdı ëłk’ësı asıë konëta de.

• Ëdırı dënë ts’ı̨ asıë boghëdı há nëyatı kóę̈ bası ëyı chu asıë hųlı̨ bǫła há ëyı chu ëła bët’orëɁa ɁĘ̈ snı̨ Dënë Dedlınë 
bëł ëła bëghą ëghëdalolna.

• Ëdırı ts’ën hanalye há, hëtıë hulta Dënë Dedlınë honı k’onı ëdınë bëgharı yëts’ën k’olde t’ahı Dënë Dedlınë ëłtth’ı 
há bëts’ën nųt’ą nısı.

• Ëts’ëdı ëdırı asıë bets’eldën konëta de ëyı chu t’ahuk’ë yısë bëł ëghëlada kóę̈ t’ahı nųtąsı Yathe k’ëyaghë tarëlyų 
t’ahı asıë konëtası ëyı t’ahuk’ë halye hëł ëts’ëdı.

• Dënë Dedlınë-bëgharı honëltën t’ąt’u hası Yathe nënë ts’ën bëts’ën hanalye ëdırı bëch’anıë bası Dënë Dedlınë 
dąt’u daghına bası tth’ı bëł há.

• Hëtıë ëłtth’ı honëltën bası Yathe Dënë Dedlınë bëbası t’atthë, chu sëkuı honëltën nake ch’adhël hots’ën honëłtą 
ënaldhën bëtł’aghë- honëltën kóę̈ k’ëyaghë bëts’ën norę̈ ltth’ı há.

• Ëdırı t’ahuk’ë asıë hets’edlën kóę̈ holası Yathe k’ëyaghë Dënë Dedlınë hayorı̨ la chu t’ahı ëghëdalanası bëts’ën 
hanalye há.

Tsąba Ëts’ënı

• Tsąba borënı ha nųt’a Yathe bası bët’orëɁa há, ëyı hëł senųt’a asıë bët’orëɁa horët’ı̨ ëła ëghëdalada-hodle há.

• HoɁąsı halye t’ahı bëba hoɁąsı bëgharı asıë hereldën konëta bası ëyı honëltën kóę̈ k’ëyaghë Dënë Dedlınë-
bëgharı chu bëch’anıë boghëdı bëghą asıë hets’eldën dé.

• Hëtıë ëłtth’ı wale Dënë Dedlınë bëts’ën norëltth’ı asıë hets’eldën bëkonëta tsąba bëghą yatı dé ɁĘ̈́  snı̨ hade ëyı 
hayorı̨ la chu bëts’ı̨ Nıh bası yatı dé.

• Tsąba dąt’ı há bët’orëɁası hųlı̨ há t’ahı Dënë Dedlınë-bëgharı bëts’ëdısı, ëdırı hëł dąnëłt’ë-hodle, ëyı tth’ı bula 
borënı hëł ëyı chu t’ąt’u asıë boghëdısı bëgharı.

• Ëłų hoɁąsı tsąba hųlı̨ há Yathe nake ch’adhël hots’ën honëłtą ënaldhën bëtł’aghë-honëltën kóę̈ asıë bets’ëldën 
k’ëyaghë chu asıë bets’ełdën dënë ëghëdalana bası tsąba nı̨ t’a há.

• Įłaghë ąsë asıë hëdareldën ëyı chu ëła ëghëdalada dąt’u hası t’ahı hëtıë hulta Dënë Dedlınë asıë bëghą 
bets’eldën ëyı bëts’ëdı há.

• Dąt’u ëłtth’ı bëgharı chu tsąba hots’ëke ërıtł’ıs selyesı borënı halye dënë chu hayorı̨ la yët’a horëlą ch’a.

• Ëłtth’ı bëgharı chu hëtıë bënırëdı asıë bets’eldën konëta ts’ı̨ tsąba bët’a hëtıë hodle chu ëłk’ësı haldhën asıë 
bët’orëɁaı dënë ghą nılye ëyı há bëts’ëdı wale.

• Hëtıë ëłtth’ı wale ëdırı boghëdı ha ëghëłada chu dąt’u nats’ëde hodle hanısı asıë bets’edlën bası t’ąhı bëts’ën 
norëltth’ısı ëyı bëts’ëdı hëł.

• Hëtıë t’atthë hulta wale dąt’u nats’ëde bëts’ën norëltth’ısı asıë bets’eldën konëta dąt’usı bası, dąt’ı hodle hanısı 
tth’ı bëł, ëyı chu t’ahuɁąsı nët’ı̨ há Yathë Honëk’ëdhı Nënë chu Yathe asıë hëdareldënı bëgharı hası k’oją há.

• Hëtıë ëłtth’ı wale tarëlyu’ asıë bets’eldën konëta dënë (hayorı̨ la chu nıh nënë cho hots’ı̨ ) dąt’ı dëtł’ısı bëgharı ëyı 
chu ëłtth’ı asıë konëta dąt’u hoɁą bëł ëdırı dąt’u asıë nëłtsısı bëkënı̨ ta hası Dënë Dedlınë ëłtth’ı bëł yaghıłtı, bëł 
ëghëlę̈ na ëyı chu tarëlyu’ asıë yët’orëłtthı há.

• Hëtıë hulta dënë ëła ëghëlada nıh cho nënë hots’ı̨ tsąba ëts’ënısı, dąt’u asıë hodle ts’ı̨ ërıtł’ıs bëgharı há, Dënë 
Dedlınë bëł asıë bets’eldën konëta de ëłtth’ı halye.

• Ëts’ëdı ëłų hoɁąsı walé Yathe chu/huto Dënë Dedlınë-bëgharı dënë ëła ëghëdalanası ëłu ëts’ënı há bëdagharı, 
dąt’u asıë hodle bası, ëts’ënı, chu asıë bets’eldën konëta tth’ı ëts’ënı walé.

Dënë Dedlınë, K’olde dënë, chu t’ahı Ëła ëghëdalana

• Dąt’u asıë bets’eldën konëta t’ahı ttherë hulta bëghą ërıtł’sı dëtł’ıs há dąt’u bëghą yatı há hayorı̨ la chu hayorı̨ la 
bëk’ëɁąsı nënë bëba.

• Ëłų hodle dąt’u bëgharı asıë k’ats’ëde hası, asıë bets’eldën konëta dąt’u haldhënısı, ëyı chu ëłtth’ı hodle ɁĘ̈ snı̨ 
t’ahuk’ë horët’ı̨ sı.

• Ëłu hoɁąsı halye ëyı chu dąt’u asıë hodle dënë ts’ëdı, ëts’ëdı hëł, ëyı chu asıë bets’eldën konëta tth’ı ëts’ënı t’ahı 
bëghą yatısı Dënë Dedlınë bëghą dé ëyı tth’ı bëł.

• T’ąhı dënë ëts’ënısı k’oją, tsąba, ëyı chu da’t’u asıë bets’eldën bëkonëta nųt’ąsı horët’ı̨ dąt’u asıë k’ats’ëdesı ëłtthı 
asıë konëtası ëyı chu ëłtth’ı hodle ɁĘ̈ snı̨ ëyı dąt’u bëk’oją há.

• Ëła ëdırı hodle há, honı k’onı-ëła bët’orëɁa ëyı chu t’ąhı bëts’ı̨ hası ëła ɁĘ̈ snı̨ t’ahuk’ë ëłtth’ı honı̨ dhënsı.

• Ëłų ëdırı bëbası hodle, ëyı chu Dënë Dedlınë-bëgharı honëltën asıë hodlesı Dënë Dedlınë dąt’u daghı̨ nası 
bëgharı bëł há horët’ı̨ .

Nake ch’adhël hots’ën honëłtą ënaldhën bëtł’aghë- honëltën kóę ̈ chu asıë bets’ëldën k’ëyaghë

• Asıë bets’ëldën k’ëyaghë nų́t’a há, ëłtth’ı dëgharı asıë hodle, ëyı chu Hëtıë ëłtth’ı ërıtł’ıs bëgharı asıë bets’ëłden 
konëta hodle bası ëghëdalana ëyı bëgharı hoɁą, ëyı ëłtth’ı dënë hëł yałtı hú, dënë hëł ëghëlana ëdırı bëł Dënë 
Dedlınë yët’orëłtthı hëł há.

• Nëł ha wale, łą-ëyı chu ı̨ łaghë ąsë asıë hodle k’ats’ëdesı bëts’ëdı há ëła ëghëlada chu hëtıë ëłtth’ı honı bënırëdısı 
asıë bets’eldën konëta bası.

• Nëł nıh cho nënë hots’ı̨ ëła ëghëdalada walé, ëdırı bëgharı asıë hodle dé Canadıan, hayorı̨ la bëɁąsı nënë, ëyı 
chu hayorı̨ la bëgharı ëłtth’ı, nën nëłtsı, ëyı chu nën nëts’ën norę̈ ltth’ı asıë bets’eldën konëta Dënë Dedlınë 
tarëlyų k’ë bëł há.

• Dënë Dedlınë bëts’ën halye há t’ahı asıë nët’ı̨ chu ɁĘ̈ snı̨ hade dąt’u bët’orëɁa hası ëyı hëł asıë bets’ëldën k’ëyaghë 
tth’ı bëł há.

• Ëdırı bëts’ëdı há bulá há asıë bets’eldën konëta de ëyı chu t’ahuk’ë yısë bëł ëghëlada kóę̈ t’ahı nųtąsı Yathe 
k’ëyaghë tarëlyų t’ahı asıë konëtası ëyı t’ahuk’ë halye hëł ëts’ëdı.

• Ëts’ëdı há honı k’onı ts’ën k’olde Dënë Dedlınë bası nake-t’ats’ën hası dąnëłt’ë-hodle ëdırı asıë bets’eldën konëta 
chu honëltën k’ëyaghë ëyı bëts’ëdı wale.

• Nëzų halye nake ëła asıë bët’orëɁası Yathë Honëk’ëdhı Nënë chu Yathe nënë honı k’onı ëyı hëł Dënë Dedlınë 
bëch’anıë boghëdı hëł.

• Ëts’ëdı há Dënë Dedlınë honı k’onı ts’ën k’olde Yathe k’ëyaghë tąhı yısë ëghëdalanası dąt’u halye bası ëyı chu 
dąt’u hası bët’orëɁa.

• Ëts’ëdı há ëłų asıë bets’eldën konëta bëgha yatı hëł ëyı chu t’ahı buląsı hayorı̨ la bëbası t’ahuk’ë yuła há k’oją walé.

• Ëts’ëdı t’ahuɁąnısı ts’ën, hëtıë hulta Dënë Dëdlınë honı k’onı ts’ën kolde Dënë Dedlınë ëłtth’ı há senųt’a nısı ëyı 
bëgharı há horët’ı̨ .

• Ëts’ëdı honëltën hanıse bası, Dënë, chu t’ahı ttherë hulta Yathe bası hoɁąsı halye há ëłk’ësı haldhën ëła 
ëghëdalada asıë bets’eldën bası ëyı chu t’ahı asıë këdanëtası ëłtth’ı hodle há.

• Ëdırı hodle há ëyı chu sëkuı honëltën nake ch’adhël hots’ën honëłtą ënaldhën bëtł’aghë-honëltën kóę̈ t’ahı 
borënı honëltën kóę̈ danı̨ gha há, hëtıë nı̨ dhën hëł, ëyı chu dënë bëch’anıë ëłtth’ı bëł.

• T’ahı asıë bets’eldën konëta kóę̈ hoɁąsı Yathe Dënë Dedlınë hayorı̨ la chu t’ahı ëghëdalanası bëts’ën nųt’a yëts’ën 
k’olde hëł.

Asıë hëdareldën dënë Canada k’ëyaghë nade

• Ëdırı bëkënųta honëltën hanıse bası, Dënë, chu t’ahı ttherë hulta Yathe bası hoɁąsı halye há ëłk’ësı haldhën ëła 
ëghëdalada asıë bets’eldën bası ëłtth’ı hodle há.

• Ëdırı bëkënųta nask’ëdhı ts’ën-ëyı chu ı̨ łaghë ąsı ëła ëghëdalada ëdırı ts’ënı há dënë hëł ëghëlada chu hëtıë honı 
ëłtth’ı konëta bası.

• Nëzų halye nake ëła asıë bët’orëɁası Yathë Honëk’ëdhı Nënë chu Yathe nënë honı k’onı ëyı hëł Dënë Dedlınë 
bëch’anıë boghëdı hëł.

• Ëłų bëghą dënë hëł yatı há dąt’u asıë bets’eldën konëta t’atsën honı k’onı t’ahuk’ë bëk’onısı k’oją chu ëła 
bët’orëɁa há.

• Honı k’onı dąt’u selyası bası ëła bët’orëɁa t’ats’ën k’ojąsı Dënë Dedlınë bası bëts’ëdı há ëyı hëł t’ahı ëłtth’ı bëts’ën 
nųt’ą nısı bëgharı yëts’ën k’olde há.

• Honı k’onı-ëła bët’orëɁa hodle ëyı chu t’ąhı bëts’ı̨ ɁĘ̈ snı̨ asıë bets’eldën konëta bası ëyı hëł dąt’u bëk’onı há chu 
Dënë Dedlınë bëts’ëdı ëłtth’ı bëts’ën nųt’ą nısı bëgharı yëts’ën k’olde há.

• Ëłu hoɁąsı halye dënë tthënë asıë k’adhır ëk’ësorëdlı há ëyı chu yëk’olya hëł Dënë Dedlınë ëłtth’ı bëts’ën nųt’ą nısı 
ëyı chu ëłtth’ı bëhëł ëghëlada chu bëch’anıë t’ąt’u nadedesı bëgharı.

Nıh nënë cho hots’ı ̨ Asıë hëdareldën dënë

• Ëłu hoɁąsı halye dënë tthënë asıë k’adhır ëk’ësorëdlı há ëyı chu yëk’olya hëł Dënë Dedlınë ëłtth’ı bëts’ën nųt’ą 
nısı, ëyı chu hanısë bası honëltën bëkonëta, Dënë hëł, ëyı chu t’ahı ttherë hulta Yathe nënë bëba.

• Ëłtth’ı dënë hëł ëghëlada bënırëdısı bëkonëta Dënë Dedlınë chu hayorı̨ la bëł t’ahu Yathë Honëk’ëdhı Nënë chu 
Yathe asıë hëdareldënı bëł hok’ats’ëdesı.

• Hëtıë ëłtth’ı wale asıë bets’eldën konëta Canadıan ëłtth’ı há bası nët’ı̨ ëyı chu asıë konëta ërıtł’sı dąt’u dënë 
ghąlchudh hëł.

• T’ahı ërıtł’ıs dëtł’ıs bëgharı asıë hets’eldën konëta hodle dąt’u halye hası ëdırı ëłtth’ı dënë hëł yatı bëł, dënë hëł 
ëghëlana, ëyı chu Dënë Dedlınë yët’orëłtthı hëł.

• Dënë hëł hodle nëł wale hanësı t’ahı bëts’ën norëltth’ı ëłtth’ısı dënë asıë hets’eldën konëta Canada k’ëyaghë bası.


